
ПРЕДЛОГ
 на 
Закон за изменување на Закон за плата  и другите  надоместоци  на  избрани и именувани лица во Република Македонија
Скопје,  декември 2018 година
ВОВЕД:
I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

 Со Закон за плата  и другите надоместоци  на  избрани и именувани лица во Република Македонија ("Службен весник на СРМ” бр. 36/90 и "Службен весник на Република Македонија" бр. 38/91, 23/97, 37/05,84/05,121/07,161/08, 92/09, 42/10, 97/10, 162/10,11/12,145/12, 170/13 и 139/14), се уредени прашањата за  висината на платите и надоместоците на  избраните и именуваните лица во Република Македонија, надомест на определени материјални трошоци и други примања, начинот на нивно обезбедување и распределба, како и правата на истите по престанување на функцијата.
Пред Уставниот суд на Република Македонија беше поведена постапка за оценување на уставноста на член 14 од Закон за плата  и другите надоместоци  на  избраните и именуваните лица во Република Македонија, во делот за "потпретседател на Владата", при што Уставниот суд донесе Одлука У.бр.87/2017 на седницата одржана на 21 февруари 2018 година и го укина членот 14 во делот на “ потпретседател на Владата “. 

Со членот 16 од Законот за Владата на Република Македонија ("Службен весник на Република Македонија" бр. 59/00, 12/03, 55/05, 37/06, 115/07, 19/08, 82/08, 10/10, 51/11, 15/13, 139/14, 196/15 и 142/16), е предвидено дека Претседателот на Владата од редот на министрите определува заменици, кои го заменуваат во негово отсуство, а покрај тоа претседателот на Владата може да им довери вршење на одделни работи што произлегуваат од неговите права и должности. 

 Со укинување на членот 14 во делот  на “потпретседател на Владата, кое во суштина само е терминолошка неусогласеност на Законот за  плата  и другите  надоместоци  на  избраните и именуваните лица во Република Македонија со Законот за Владата на Република Македонија,   не се дава можност за утврдување на плата на замениците  на претседателот на Владата на РМ.  
Имајќи го во предвид наведеното  се наметна потребата од изменување на Закон за плата  и другите надоместоци  на  избраните и именуваните лица во Република Македонија.
II. ЦЕЛИ, НАЧЕЛА И ОСНОВНИ РЕШЕНИЈА 
Законот се заснова на истите начела на кои се заснова основниот текст на Закон за плата и другите надоместоци  на  избраните и именуваните лица во Република Македонија.
III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Со оглед на тоа што на замениците на претседателот на Владата на РМ им е исплатувана плата согласно коефициентот утврден во постојниот Закон,  спроведувањето на овој закон  предизвикува  финансиски импликации во Буџетот на Република Македонија.
  IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Со измените на Законот, коефициентот за утврдување  на платата  на заменик на претседателот на Владата на РМ ќе се пресметува со коефициент 4,00, наместо 3,70 кој коефициент е утврден за пресметка на платата на член на Владата. Согласно ова, разликата во плата ќе изнесува 8.027 денари месечно во бруто износ, или за 5 заменици на претседателот за 12 месеци 481.620 денари. 
  ПРЕДЛОГ
 на 
  Закон за изменување на Закон за  плата  и други надоместоци  на  избрани и именувани лица во Република Македонија
                                                                                Член 1

Во Законот за плата  и други надоместоци  на  избрани и именувани лица во Република Македонија („Службен весник на Социјалистичка Република Македонија” бр. 36/90) и („Службен весник на Република Македонија" бр. 38/91, 23/97, 37/05, 84/05, 121/07, 161/08, 92/09, 42/10, 97/10, 162/10, 11/12, 145/12, 170/13 и 139/14 ), членот 14 се менува и гласи:

                                                           „Член 14

Коефициентот за утврдување на плата за претседател на Уставниот суд на Република Македонија, потпретседател на Собранието и заменик на претседателот на  Владата, изнесува 4,00."              

                                                                Член 2                                                                            

Се овластува Законодавно-правната комисија на Собранието на Република Македонија да утврди пречистен текст на Закон за плата  и други надоместоци  на  избрани и именувани лица во Република Македонија. 

                                                              Член 3
Овој закон влегува во сила осмиот ден од  денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ НА ЗАКОНОТ
I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ
Со членот 1 се врши менување на член 14 од Законот, со што се овозможува усогласување на овој закон со одредбите од Законот за Владата на Република Македонија, при што се дава можност за утврдување на плата за замениците на претседател на Владата на Република Македонија, определен од претседателот на Владата на Република Македонија.   
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предлог на Законот  за изменување на Закон за  плата  и другите  надоместоци  на  избраните и именуваните лица во Република Македонија се меѓусебно поврзани со одделни одредби кои се содржани во Законот.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со Предлог на Законот за изменување на Законот за  плата  и другите надоместоци  на  избраните и именуваните лица во Република Македонија ќе се  обезбеди терминолошко усогласување на Законот со Законот за Владата на Република Македонија, со што ќе се создаде законска основа за пресметка на платата на замениците на претседателот на Владата на РМ .
Одредби од Законот за плата  и другите  надоместоци  на  избрани и именувани лица во Република Македонија кои се менуваaт
Член 14

Коефициентот за утврдување на плата за претседател на Уставниот суд на Република Македонија и  потпретседател на Собранието, изнесува 4,00.
